
жанр таъсирида шаклланган ижтимоий роман жанри муаммоси таҳлилга тортилган.
Инглиз адабиётида йирик даврни ташкил этган викториан даври адабиётида адиб Чарльз
Диккенс ижтимоий роман жанрига асос солди. Саноатнинг ривожланиши натижасида

романа, и формирования социального романа в Викторианской эпохе Английской

литературы. Чарльз Диккенс известный писатель 19 века создал первый социальный
роман. В результате развития индустрии начили появляться типы социального романа.

роман, социальный роман, жанр, тип, викторианская

THE DEVELOPMENT OF GENRE SOCIAL NOVEL IN VICTORIAN LITERATURE
Mukhammedova Khulkar Eliboyevna
Uzbekistan State University of World Languages
senior teacher, PhD
Phone number: 93 228 12 42 e-mail hulkar_m@yahoo.com
Annotation: This article focuses on the development of social novel which builds on the
influence of the history and its evolution of novel genre. The social novel was created in the period
of Victorian literature by Charles Dickens. The types of social novels presented social problems of
the Victorian period described by the writers.
Key words: Roman, social novel, genre, type, Victorian literature, element, feature
Ғарб адабиёти хусусан, инглиз викториан даври мисолида ижтимоий роман
жанри тадрижини ёритиб беришда биз бевосита унинг эволюциясига, ривожланиш
тарихига мурожаат этамиз. Адабиётшуносликда роман жанри муаммоси баҳсталаб
мавзу бўлиб, унинг илдизи жуда узоқ йиллик тарихга бориб тақалади.
Адабиётшунос олим Ж.Эшонқул роман жанри ҳақида тўхталиб илк романлар
милоднинг XII-XIII асрларида роман тилларида сўзлашувчи халқлар орасида юзага
келганлиги ва роман тилларининг бирида яратилган асар роман саналиб, “роман
тилидаги қисса ёки ҳикоя” маъносида conte roman деб аталганлигини
таъкидлайди[1.59]. Таржимон ва адабиётшунос олим М.Холбеков эса романнинг
тарихи қадимга, яъни антик дунё ва ўрта асрга, яъни “рицарлик романи” пайдо
бўлган даврга бориб тақалишини ва дастлаб “conte roman”, яъни “роман ҳикоя” деб
аталган бўлса, кейинчалик “roman” сифати мустақил маъно касб эта бошлагани
хақида тўхталиб ўтади [2.19].
Юксак поэзия намуналаридан кескин фарқ қиладиган роман жанри жуда узоқ
вақт давомида адабиёт назариётчиларининг эътиборидан четда қолиб келди.
Деярли етти юз йил мобайнида романга хос белгилар илмий жиҳатдан тадқиқ
қилинмади. Бу борадаги илк назарий қарашлар романчиларнинг ўзлари томонидан
билдирилди.
Фақат XIX асрга келиб, Гегель роман назариясига қўл урди. Айнан назарий
қолипнинг йўқлиги романнинг хилма-хил синкретик ва қирғоқсиз жанр бўлишига
олиб келди. Назарий чекловларнинг камлиги сабабли роман етакчи адабий жанрга
айланди. Роман тарихига қилинган қисқа саёҳат унинг жанр сифатидаги
белгиларини тўғри аниқлаш имконини беради.
XIX аср Европаси илм-фан учун нечоғлик сермаҳсул бўлган бўлса, роман учун
ҳам шу қадар сермазмун бўлди. Яъни, бу аср – буюк истеъдод соҳиблари ва бутун
оламни ўзгартириб юборган кашфиётлар асрига айланди. Роман замонавий жанр
сифатида эътироф этилди, жамиятнинг урф-одатларини, маънавий ва ахлоқий

қиёфасини ўрганувчи, замоннинг ижтимоий-сиёсий ва эстетик назарияларини
шарҳловчи, бойлик ва қашшоқлик, фаровонлик ва жиноятчиликни юзага
келтирувчи сабабларни тадқиқ этувчи ҳодиса даражасига кўтарилди.
Илм-фандаги “изчил тадқиқот” атамаси таърифан XIX аср романининг
мавзуси ва услубий ранг-баранглигини етарлича ифодалай олмаса-да, ҳар ҳолда
жанр тараққиётининг асосий йўналишларини белгилаб беради. XIX асрда роман
жанри ривожида танқидий реализм оқимида шаклланган ижтимоий роман
жанрининг алоҳида ўрни бор. У Уйғониш ва Маърифат даври реализмидан тубдан
фарқ қилиб, Ч.Диккенс ва У.Теккерей, опа-сингил Бронтелар, Жорж Элиот,
Элизабет Гаскелл ижодида камолот чўққисига кўтарилди.
Танқидий реализм инсон ва жамият ўртасидаги муносабатларни янгича
кўринишларда тасвирлади. У инсон табиати ижтимоий шароит билан узвий
боғлиқдир деган ақидага амал қилди. Шу боис, танқидий реализм прозасида
шахснинг ички дунёси чуқур ижтимоий ва психологик таҳлил предметига айланди.
Танқидий реализм романида ушбу хусусиятнинг вужудга келишида инсоннинг
руҳий ҳолатини, ҳиссий дунёсини англашга интилган романтизм оқимининг
аҳамияти беқиёс эди.
XIX аср 40 йилларида Европа давлатларида ишчилар ҳаракатининг авж
олиши, турли ижтимоий-фалсафий таълимотларнинг пайдо бўлиши танқидий
реализм адабиётига ўз таъсирини кўрсатди. Натижада, роман жанрида объектив
воқеликни инқилобий руҳ замирида тасвирлашнинг илк тажрибалари ҳам юзага
келди. Аср охирида танқидий реализм Ғарб адабиётида жиддий ўзгаришларга
учради.
Викториан даври бевосита қиролича Виктория (1837-1901) номи билан узвий
боғлиқдир. Айнан викториан намоёндалар ўз адабиётининг маънавий қимматини
миллий менталитетнинг вужудга келиши ва унинг тарихи, цивилилизацияси
мисолида исботлаб беришди. Ч.Диккенс, У.Теккерей, опа-сингил Бронтелар,
Э.Гаскелл, Ж.Элиот асарларида Англия қийинчиликларга ва қарама-қаршиликларга
қарамай унинг ижтимоий ва сиёсий кўриниши романларда очиқ-ойдин ва батафсил
тасвирланди. Асарларда кўтарилган мавзуларнинг турфа хиллиги асосан ижтимоий
муаммолар доирасида тасвирланди ва викториан даврининг йирик адиби Чарльз
Диккенс ижтимоий роман жанрига асос солди.
Адабиётшунос Е.В.Хализев жанр турларини аниқлар экан “адабий жанрлар
бу асарларнинг гуруҳи бўлиб, асарларни гуруҳларга ажратишда муҳим рол ўйновчи
адабий турлардир. Ҳар бир адабий жанр ўз туб илдизига эга бўлиши билан бирга
янги адабий турларнинг шакланиши” ни асослаб беришга ҳаракат қилади [3. 257].
Е.В.Хализев жанр муаммосини таҳлил қила туриб Б.В.Томашевскийнинг жанр
концептига кўра “турларни гуруҳлаштириб, улар ўртасида боғлиқлик ҳосил қилади
ва натижада мана шу боғлиқлик асарларни тақлид ёки ўхшаш ҳолда яратилиш
ҳодисасига кўра адабий анъаналар вужудга келиши”га эътибор қаратади.
Викториан адабиётда ижтимоий жараёнлар кесимида шаклланган
ижтимоий роман жанри ривожланишига кўра қуйидаги роман типларнинг
шаклланишига сабаб бўлди.
1.
Тарбиявий роман

2.
Автобиографик ёки автобиографик тарбиявий роман
3.
Готик роман
4.
Манчестер романлари
5.
Гевернанткалар (уй устозлари) романи
6.
Ижтимоий психологик роман
Юқорида келтирилган ижтимоий роман типлари викториан даври адиблари
асарларида ҳар бир роман типига хос элементлар билан яққол акс этади.
Адабиётшунос П.Голман “Викториан тарбиявий романи” асарида жанр
характеристикасига эътибор қаратади. Викториан тарбиявий роман эволюцияси
антик даврига бориб тақалишини ва уни XVIII-XIX асрларда яратилган асарлар
мисолида таҳлил қилади. Викториан адабиёт шакли асосида вужудга келган роман
ўзига хос тузилишига эга тизим сифатида ўрганилиши муҳим аҳамиятга эга. Шу
билан бирга П.Голман жанрнинг ривожланиш тарихини ўргана туриб романтизм
даврида яратилган асарларда тарбиявий роман жанри элементлари мавжудлигига
эътибор қаратади [4. 268]. Тарбиявий роман элементларига Ч.Диккенс “Девид
Копперфилд”, Ш.Бронте “Жейн Эйр”, Э.Гаскелл “Рафиқалар ва қизлар” асарлари
жуда бой ҳисобланади. Асарда асосий қаҳрамон рўй берувчи воқеалар ривожида
тарбияланади.
Автобиографик роман жанри опа-сингил Бронтелари орасида Энн Бронте
асарларида мавжуд бўлиб, автобиографик жанрнинг ўзгарган шакли “fictional
biography - тўқима биография” элементлари учрайди. Адибанинг “Агнес Грей Agnes Grey” (1847)”, “Уайлдфелл-Холлик Нотаниш -The Tenannt of Wildfell Hall”
(1848) асарлари адибанинг шахсий ҳаёти билан узвий тарзда тасвирланган.
Адабиётшунос олим Д.Қуронов автобиографик асар жанрини қуйидагича
изоҳлайди: “муаллифнинг ҳаётини изчил ҳикоя қилишга асосланган адабий жанр.
Автобиографик асарни ёзувчининг турли муносабат билан ёзилган таржимаи
ҳолдан фарқлаш лозим. Автобиографик асар муаллифи баъзан бадиий тўқималарга
ҳам йўл қўйиши табиий, чунки у ҳаётини яхлит эстетик мушоҳада қиларкан, уни
ижодий қайта яратади”[ 5.5]. Автобиографик асар билан мемуарлар, кундаликлар ва
айрим сайёҳатномалар ўртасида ўхшашликлар мавжуд. Мемуар асарда муаллифни
воқелик қизиқтирса, автобиографик асар марказида муаллифнинг воқелик билан
узвий алоқадаги шаклланиш тарихи, қалб ва онги туради.
XIX аср викториан даврида яратилган асарлар ўзида нафақат битта типга хос
бўлган хусусиятларни балки бир нечта типга оид романга мисол бўла олишини ҳам
кўрсатади. Хусусан Шарлотта Бронтенинг “Жейн Эйр”, Эмили Бронтенинг
“Момақалдироқ довони” романларида готик элементлар учрайди. “Жейн Эйр”
асарида Жейнни холаси миссис Рид унга сабоқ бериб қўйиш учун деворлаи қизил
ранг билан бўялган хонага қамаб қўяди. Деворга тикилган Жейн қаттиқ қўрқиб
кетиши натижасида кўзига марҳум амакисининг арвоҳи кўринади ва Жейн ҳушдан
кетади. Бундай готик элементлар викториан асарларда тез-тез учрайди.
Манчестер романлари бир қатор викториан адиблар асарларида
тасвирлангани билан эътиборга моликдир. Хусусан, Элизабет Гаскелл асарларида
саноат шаҳри Манчестерда содир бўлиб ўтган воқеалар тасвирланган. Саноатнинг
ривожланиши ва ишчилар муаммолари каби долзарб масалалар Манчестер шаҳри

билан уйғунликда тасвирланади. Элизабет Гаскеллнинг “Шимол ва Жануб”,
“Крэнфорд” каби асарларида биз саноат шаҳри манзараларига бевосита гувоҳ
бўламиз. Бундай типдаги романлар ўз номи билан адабиётга Манчестер романлари
билан кириб келди.
Таъкидлаш лозимки XIX аср викториан даврида гувернантка яъни уй устози
касби жамиятда муҳим вазифа сифатида қайд этилдики, мазкур даврда инглиз
адабиётида янги роман жанри – “governess novel” гувернантка роман типи пайдо
бўлади. Бундай типдаги романлар М.М.Шервуд “Кэролин Мордаунт ёки
Гувернантка - Caroline Mordaunt, or The Governess” (1835), Д.Бакли “Гувернантка
Эмили -Emily the Governess” (1836), “Гувернантка мисс Роуз ёки сиёсат ҳаётнинг
бўлаги - Miss Ross’s The Governess; or the Politics in Private Life” (1836), М.Блессингтон
“Гувернантка -The Governess” (1839) каби ёзувчилар томонидан яратилди. Юқорида
таъкидлаб ўтилган романлар гувернантка роман типи шаклланганлигини исбот
қилади. Гувернанткалар вазифаси нафақат таълим ва тарбия бериш, балки
мураббийлик қилиш натижасида гувернанткаларнинг хуқуқ ва шартларини қонун
доирасида хужжатлаштириш эди. Мазкур типдаги романлар бир сюжет чизиғида
намоён бўлади. Гувернантка ўз уйини ишлаш мақсадида тарк этади. Келиб
чиқишидан насл-насабга эга, хушахлоқли ёш леди хизматкорларга қараганда ойлик
маошни айтмаганда кўп ҳам фарқ қилмасди. Унинг зиммасига ўзини ва оиласини
таъминлаш юклатилган. Гувернанткалар вазифасини яхши бажариши учун кўп
ишлашга тўғри келарди. Оғир қийинчиликларга қарамасдан ўз бурчига маъсулият
билан ёндашарди. Белгиланган тартибга қатъий амал қилиши китобхонда унга
нисбатан шавқат уйғотарди. Машаққатли йўлни босиб ўтган гувернантка иш
берувчилар томонидан қадрланарди.
Гувернантка образи бошқа аёл образларига қарама-қарши тасвирланади.
Гувернантканинг болаларга таълим-тарбия бериш масаласидаги қарашлари
оиладаги онанинг қарашлари билан тўғри келмайди. Викториан даврда аёлларнинг
эркинлигига бўлган эҳтиёжни жамиятдаги аёллар ҳар хил тушунар эди. Никоҳнинг
барбод бўлишига қатъий ишониш, манфаатли никоҳ ва сохта никоҳлар нафақат
балоғатга етган қизлар орасида балки аёлларда ҳам тушунмовчиликларни келтириб
чиқарди. Атрофдагиларнинг муносабати ва ҳатти-ҳаракатидан гувернантканинг
кўпинча кўнгли қоларди. Бироқ бу ўзининг хақ эканлигини билган гувернантканинг
иродасини синдира олмасди.
Викториан даврида ижод қилган адиблар орасида Жорж Элиот ижоди
ижтимоий психологик романга хос хусусиятлар учрайди. Айнан Жорж Элиот
ижодида биз аёлнинг янги қиёфасини кўрамиз. Реализм қирралари адибанинг
“Флоссдаги тегирмон” (The Mill on the Floss, 1860) ва “Миддлмарч” асарларида
кўпроқ намоён бўлади. Масалан “Флоссдаги тегирмон” романининг қаҳрамони
Мэгги Талливер қишлоқдошларига ўхшамасликка улардан ўзини устун кўрсатишга
ҳаракат қилади. Бу эса унинг хатоси эди. Мэггининг укаси Том эса ҳаётда опасининг
ҳатти-ҳаракатларини тушунмай яшайди. Том онаси ўхшаган бўлса, опаси Мэгги
отасининг ҳарактерини ўзида шакллантирган эди. Шу боис опа-ука ҳаётда турли
характер ва хулққа эга бўладилар, ўзаро келишолмайдилар. Муаллиф романда
Англиянинг бир қишлоғи Сенг-Оггсда яшовчи фуқаролар ҳаётидаги хулқ-атвор ва

характерларнинг ранг-баранглигини хаққоний тасвирлашга ҳаракат қилади.
Хулқлар тарихини яратишда жамиятдаги ижтимоий тузумнинг таъсирини кўрсатиб
беради. Жорж Элиот ўз ижодида ХIХ аср инглиз танқидий реализм адабиётида
ижтимоий турмуш мисолида шаклланган хулқлар кўрсатиб берилади.
Юқорида таъкидлаб ўтилган ижтимоий роман типлари нафақат битта адиб
ижоди мисолида балки йирик даврни ташкил этган викториан инглиз адабиёти
намоёндалари мисолида таҳлил қилинди. Бугунги кун инглиз адабиётида ижод
қилаётган адиблар викториан анъанага содиқ қолишни афзал деб билмоқдалар.
Ижтимоий романда асосий воқеалар битта ёки бир нечта оила мисолида ёритиб
бериш, оилани сақлаб қолиш каби масалаларга урғу берилади. Викториан анъана
таъсирида шаклланган ижтимоий роман типидаги асарлар жаҳон адабиётининг
шоҳ асарлари қаторидан жой олди.

